
任愷、庾尹〈庾爲河南尹，名犯廟諱，字又非便，所以不書〉以賈充邪僻，欲其疏遠，

勸晉武令西鎭長安，惟羊祜密表留之。祜豈悅賈充者哉？良以愛君體國，發於至誠耳。

晉氏傾奪魏國，初有天下，其將相大臣，非魏之舊臣，卽其子孫，所寄心腹，惟賈充而

已。充亦非忠於君者，自以成濟之事，與晉室當同休戚，此羊祜所以願留也。昔漢高不

去呂后，亦近於此。漢高嬖戚姬，愛如意，思其久安之計，至於悲歌不樂，豈不知除去

呂后，必無後禍？況呂后年長有過，稀復進見，漢高棄之，如去塵垢。實以惠帝暗弱，

必不能自攬權綱，其將相皆平生故人，俱起豐沛，非呂后剛強，不能臨制，所以存之，

爲社稷也。後世翼戴其君者，得不念於此哉？

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

